
又湖州作

（四首。書寄班恕齊。試溫生筆，寫入前卷）

作者：楊維楨　元末明初

本作品收錄於《列朝詩集/甲前07》

三月三日雨新晴，相邀春伴冶西城。

即倩山妻紗帽辦，更煩小將犢車輕。

好語啼春秦吉了，仙姿當酒董雙成。

憑君多唱嬉春曲，老子江南最有情。

五十狂夫心尚孩，不受俗物相填豗。

興來自控玉蹄馬，醉後不辭金當杯。

海燕來時芹葉小，野鶯啼處菜花開。

春衫已備紅油蓋，不怕城南小雨催。

長城小姬如小憐，紅絲新上琵琶弦。

可人座上三株樹，美酒沙頭雙玉船。

小洞桃花落香屑，大堤楊柳掃晴煙。

明朝紗帽青藜杖，更訪東林十八仙。

湖州野客似玄真，水晶宮中烏角巾。

得句時過張外史，學書不讓管夫人。

棋尋東老林中橘，飯煮西施廟下蓴。

無雨無風二三月，道人將客正嬉春。

此作品在全世界都属于公有领域，因为作者逝世已经超过100年，且作品于1931年1月1日

之前出版。

